
Gure aitte zena Pakori eta ama Feliri. Finari, emazte eta lagunari, eta geroa diren Patxiri eta Ainari, gure seme-alabei. 





 


		BI HITZ


		 


John Hume


Bakearen Nobel Saria






Liburu hau, ausaz, bidearen erdian egin ohi den “egoeraren gaineko txosten” gisa hartuko dute etorkizunean, ohiko memoria politikotzat hartu ordez. Juan Jose Ibarretxe gaztea da. Euskal Herriak, eta Espainiako Estatuak, haren gaitasun politikoaren, sormenaren, ahaleginaren eta xarmaren beharra dute. Azken berriek kontatzen digute euskal gatazkaren inguruan elkarrizketa arrazoizkoa irekitzeko aukerak badaudela, indarkeriarik gabeko giro batean. Lehendakariaren ospea, eta eduki duen abilezia bultzatu dituen proiektu guztietara arreta eta interesa erakartzeko, balore itzelak izan daitezke harremanen marko berri baterantz milaka borondate bultzatzeko.


				Hubert Butler idazle irlandarrak 1941ean idatzi zuen –Irlandako Estatu Askea jaioberria zen garaietan– nazio bat ezin dela “negatiboan sortu, iraganetik estrategikoki erretiratuz”. Juan Jose Ibarretxek bere belaunaldiko politikari gehienek baino hobeto ulertu du mezu hori. Bere ibilbide politiko osoan zehar, herri-ikuspegia eta helmuga berriak lortzeko anbizioa etorkizunerantz zuzendu ditu beti. Hasieratik jakin zuen, guk bezala, indarkeriak ez duela inolako arazo politikorik konpontzen, eta garaipen militarra ia beti ilusio bat dela.


				Juan Jose Ibarretxeren ibilbide politikoa aparta da. Artean hogeita hamar urte bete gabe, jaioterriko alkatea izan zen lau urtez; gero, Arabako Batzar Nagusietako presidente aritu zen, eta 1984an Eusko Legebiltzarreko kide hautatu zuten. 1998an Eusko Alderdi Jeltzalearen hautagaia izendatu zuten Eusko Jaurlaritzako hauteskundeetan, eta Lehendakari izan zen hiru legealditan. Bera buru zuten Jaurlaritza horiek oso onespen zabala izan zuten herritarren artean, eta Lehendakariak energia eta gaitasunak inbertitu zituen Euskal Herriaren garapen ekonomiko eta sozialean, Europako lurralde ekonomikoki dinamikoenetako bat bihurtzeraino. Ezin dugu ahaztu epe horretan Euskadi autonomoak bosgarren tokia irabazi zuela Europar Batasuneko per capita errentaren sailkapenean.


				Baina Juan Jose Ibarretxeren desiorik intimoena Euskal Herriarentzako bakea lortzea izan da, eta horretara zuzendu ditu eginahal guztiak. 2003ko urrian, Ibarretxe Lehendakariak proposamen bat aurkeztu zuen, eta proposamen hura, azkenean, bere izenarekin lotuta geratu zen. Washingtonen, 2006ko ekainean, Amerikako Estatu Batuetako Bakearen Institutuaren aurrean (United States Institute of Peace) eman zuen hitzaldi batean, ekimena zehaztu zuen. Oinarriak, Irlandako bake prozesua eraiki zituzten horiek ber berak ziren:


				

	Bakearen aldeko elkarrizketak alderdi guztiak hartu behar ditu bere baitan


					Negoziazioak indarkeriarik gabeko giroan egingo dira.


					Lortutako edozein akordioa demokratikoki berretsi beharko da.


				


				Bakerako egitasmo hori ETAk iragarritako su-eten iraunkorraren testuinguruan aurkeztu zuen, eta Espainiako gobernuarentzat leiho handi bat zabaldu zuen, elkarrizketarako aukera handia. Zoritxarrez, ez zuten aukera aprobetxatu. Ibarretxe Lehendakariak ez zuen laguntza handirik jaso ez Madrildik ez nazioartetik, merezi zuen bezala. ETAk ere ez zuen egoerak eskatzen zuen bezala jokatu, su-eten iraunkorra oso behin behinekoa izan zelako azkenean, eta indarkeriaren bidera itzuli zirelako.


				Orain, Juan Jose Ibarretxe mundu akademikoan bidea egiten hasi da, eta batere zalantzarik gabe, ekarpen handiak egingo ditu. Abentura berri horretan onena opa diot noski. Baina Euskal Herriko gatazkaren behin betiko amaiera eta adiskidetzezko etorkizuna bultzatzeko, beharrezkoak izango dira bera plaza politikora eraman zuten adorea, sena, elokuentzia eta seduzitzeko gaitasuna.


				 


				ELKARREN ONDOAN OINEZ, IBARRETXE ETA SARAMAGO


 
				

				Pilar del Río


				Sinplifikatzaileen tribua izango da Lurra izeneko gure planeta honetan triburik handiena. Espezie hau espora bidez sortzen da eta olioa gure sukaldeetako lurrean bezala hedatzen da edo lehenago garbia zen ibai batean bezala. Sinplifikatzaileak izaki batzuk dira ez koloreak ez xehetasunak bereizten dakitenak, omenka mintzo direnak beti, dogmak gosaltzen dituzte eta, afaldu, besteen manerak imitatuz afaltzen dute, ez dakite berez direla beraiek “ni” beharrezkoak mundua aberatsago izan dadin, behar dugun biodibertsitatea automatizazioa saihestuko badugu. Sinplifikatzaileek ez zuten ulertu nahi izan Euskadik bizi izan zuen unea, eta uko egin zioten egunkarien lehen orritik kriminalitatea erauzi zuen diskurtso politikoa interpretatzeari. Ibarretxek bere egitasmoa eskuan, eztabaida politikoa planteatu zuen metodotzat, debatea jo zuen gizartearen lorpentzat eta Euskal Herriaren irudia garbitu zuen pistolazalekeria sistematikoa baztertuta, izan ere, zenbat min ekarri dien izurri horrek pertsonei eta ondasunei, nola saiatu zen gizarte oso bat orbaintzen. Zorionez lortu ez bazuen ere.


				Egun batean Ibarretxek Saramagori deitu zion eta bide bati eman zioten hasiera elkarrekin. Elkarren artean oso bestelako aukera politikoetatik zetozen biak, baina erabaki zuten elkarrizketa erabili behar zela eraiketarako lanabes moduan. Eta eraisketarako ere bai, aurreiritziak eta eraikin akasdunak edo hondatuak lurreratu behar baziren. Eta hainbat lekutan jarri zuten hitzordua, beti asmo berarekin: desarrazoiaren gainetik giza arrazoia –giza legea– gailentzea. Bartzelonara egin zuten bidaia eta han, Elkarrik gonbidatuta, Tapiesek eta Saramagok proiektu artistiko bati forma eman zioten: grabatu bat eta testu bat, bi paper izenpetu, elkarbizitzaren eskean dauden bi oihu, bi opari euskal gizartearentzat indarkeriaren iruditik irten beharra baitzuen bere errealitate anizkoitza ezagutzeko. Saramagok idatzi zuen: “Egia da desoreka itzela dagoela gerraren beharra aldarrikatzen duten indar materialen eta bakearen eskubidea babesten duten indar moralen artean. Baina egia da, baita ere, Historian zehar gizaki batzuen borondatea gailendu zaiola soilik beste gizaki batzuen borondateari”. Ekintza hartan lekuko izan ziren Ibarretxerekin batera alderdi politiko guztiak, PP izan ezik, eta beste agertoki batzuetan ere antzeztu zen, ez aurrez nahi izan zen guztietan hala ere, garai hartan pistolazaleek pertsonengan ikara ereiten saiatzen baitziren oraindik heriotzaren bitartez. Eta Saramago Ibarretxe Lehendakariarekin joan zen Oriora ETAk Juan Priede zinegotzi sozialista erail zuenean. Gizon ona zen, nekerik gabe hil zuten, ametsak zituen gizona zen, eta denbora gelditzen zitzaion ametsok betetzeko. Badira oinaze batzuk ezin antzez daitezkeenak bene-benetakoak direlako. Egun hartan Orion eta Gasteizen goibeltasuna agerian zegoen, bridarik gabe. Bertan behera geratu ziren ekitaldi asko, eta dolu partekatua bizi izan zen. Lehenago ere bizi izan genuen egoera hori, Madrilen adibidez, Tomás y Valiente magistratuaren aldeko agerpenean eta lurperatze egunean, iluntze hartan Adolfo Suárezi begiak esker onez argitu zitzaizkion José Saramago ikusi zuelarik manifestazio buruan sartzen; Lantzaroten adibidez, hildakoak Miguel Ángel Blanco izena zuela eta inpotentziak gu guztiok kolpatu gintuenean. Baina, Juan Priederen kasuan, manifestazioa munstroa jaio zen lekuan zen, eta, halabeharrez, munstroa akabatzeko antidotoa garatzen ari zen lekuan bertan. Euskal Herri horretan, Unibertsitatean, omendu zuten Ernest Lluch ere. Izenburu iradokizunez beteta jarri zitzaion ekitaldiari, “Ausar zaitez pentsatzera”, eta Pascal, Kant, Mill, Camus eta Saramagoren testuak irakurri zituzten. Baita Ernest Lluch unibertsitario harenak ere, gatazka hartan sartu baitzen berea zelako, eta berea zen bere lagun-hurkoena zelako. Pistolazaleek zulo bihurtu nahi izan zuten erail zuten garaje hura eta aire zabaleko paisaia argitsu eta argigarri bilakatua zen ordurako, krimenaren berriak bere bidea egin baitzuen eta pertsonarik onenak amorrarazi egin ziren eta gure kulturan bila hasi ziren eta aurkitu zituzten basakeria ezeztatzeko pentsamendurik hoberenak. Euskal Herriko Unibertsitatean egon ziren Ibarretxe eta Saramago, Lehendakariaren irudia Paraninfotik at zabaldu ez bazen ere, omenaldian irudi bidez parte hartzen zuten beste unibertsitate batzuek hala hitzartu zutelako. Gudu hura sinplifikatzaileek irabazi zuten, batzarzulo iritzi- eta irrintzi--sortzaile batzuek. Baina Unibertsitatean, errektorearekin, irakaslerik hoberenekin, ETAren beste biktima batzuekin, Jaurlaritzarekin bat eginik han egon ziren pentsatzera ausartzen zirenak, inor deabrutzen ez dutenak egiten diren proposamenengatik, proposamen politikoak baitira, eztabaidarako eginak. Ernest Lluch ekarri zen gogora bihotza oinazeak uzkurturik, baina burua argi eta zut.


				Beste behin ere topo egin zuten Ibarretxek eta Saramagok. Ez dolu egun batez, bozkariozkoz baizik: Santiago Carrillok 90 urte bete zituen, eta biok ospatu zituzten beste hainbat jenderekin batera komunista zaharraren urtebetetzea, pozik hura graduaziorik altuena eman berri dioten graduatu berri bat bezala. Bai, Ibarretxek ihes egin ziezaiokeen hitzordu hari, baina nola? Elkarrizketa eta elkartrukatze festa baldin bazen hura? Hura baldi bazen bere errepika, bere garaiaren soinu banda? Iluntze hartan gogoratzen naiz, asko hitz egin zuten Ibarretxek eta Saramagok, nazionalista bata eta internazionalista bestea, kristaua bata eta ateoa bestea, eta askotan komunikatu ziren harrezkero: Suetena bazen elkar zoriontzen zuten, dolumina erakusten zioten elkarri suetena hausten bazen, batera eskandalizatu ziren deklarazio lotsagarrien aurrean, zubiak eraiki zituzten beste batzuek ibili zitzaten, ez zuten etsi irtenbide negoziatuaren aldeko lanean, gatazken tartekaritza bakezalearen aldekoan, espiritu irekia aldarrikatu zuten aire garbia sar zedin. Horregatik joan zen Saramago Arantzazuko Santutegira, sumatu zuelako han ari zela sortzen ikasgai bat ikastetxe guztietara sartuko dena: grina alferrikakoei eta zoroei lekurik utzi gabe konpondu behar dira gatazkak.


				Elkar ulertu zuten Ibarretxek eta Saramagok. Elkar ezagutu zuten familia bizitzan eta politikan posizio hartzen. Esperantzak eta eszeptizismoak partekatu zituzten. Baita izua ere: izua pistolazaleei, izua sinplifikatzaileei, aspalditik datorren gatazka honen konponbidea, gaurko belaunaldiak bilatu behar duena, saboteatu nahi dutenei izua. Eta Ibarretxeren azalpenak agertuko diren liburuari Saramago hitzaurre bat idaztera prestatu zenean, Herio iritsi zen eta ezin izan zuen lana burutu. Ezingo du sekula egin. Ezingo du bere esperientzia kontatu, portuges baten ikuspegia euskal zurrunbiloan, baserri antzinako eta mendi berdeen maitale batena, zinemazale batena egun batean Donostiako Zinemaldiaren gonbita jaso baitzuen epaimahaiko izateko. Bai gogo biziz joaten zen Kursaalera! Ezingo du hitz egin Arriagan hizlari aritu zeneko hartaz, Guggenheimen paseoan ibili zenekoaz, ezingo du idatzi Atxagaren lagun izan zela eta harekin izenpetu zituela manifestuak eta partekatu zuela bizitza puskak. Eta hemen aipatzea falta da Vázquez Montalbán, hara beste euskal herritar bat Katalunian jaioa eta lan berberetan saiatua.


				Ezin izan du idatzi Saramagok Juan Jose Ibarretxeren liburuaren hitzaurrea, baina bizi izandakoa ondoan izan ginenok konta dezakegu. Eta bide batez sinplifikatzaileei esango diegu nahastuta dabiltzala estereotipoak sortzen, Ibarretxe ez zela esaten ziguten gizon hura, legez kontrako egitasmo batean gotortua: denak mintzo daitezen nahi zuen politikoa zen, jakin bazekielako bukatua zela isiltasunaren denbora, isiltasun horrek Euskadin jarraitu egiten baitzuen Franco hil eta gero ere, beharbada diktadorearen arrastoa han bestetan baino karga pisuagokoa zelako. Horregatik, hitzari biok ematen zioten balioagatik egin zuten topo Saramagok eta Ibarretxek, eta topaketa horren lekukotza utzi nahi izan dut nik hemen. Hutsunearengatiko oinazea erakusteaz gain, azalpen hori ere zor nuen. Bai, Portugalen jaio zen Saramago, baina euskal herritar izan zen eskatu zitzaion bakoitzean, hitz baten, isilune baten, pentsamendu baten ekarpena zeukala jakin zuen bakoitzean. Bertan egon zen eta ezin izan bazuen bertan egon bihotzean eraman zuen beti herri hori. Kepa Junkeraren Etxea diskorako idatzi zuen Saramagok: “Bada herri musikari bat, non munduko herri guztiak ordezkaturik dauden, etxe komun bat bailitzan. Horren guztiaren arkitekto eta igeltseroa Kepa da”. Beharbada, etxe horren arkitekto edo igeltsero izatea zen Ibarretxek eta Saramagok partekatzen zuten ametsa.


				 


				HIRU PEZETA


				 


			Koldo Ordozgoiti Juanenea


				Hiru pezeta huskeria bat izan daiteke… edo dirutza. Niretzat bi txanpon haiek benetako altxorra dira, nahiz eta 2009. urterako pezeta historia besterik ez izan eta bi txanpon haiek nikelezko kopia huts; ez baitzen erabilera legaleko dirua eta ez zuten benetakotasunak eta antzinatasunak dakarten xarmarik ez balorerik.


				Euzkadiko Jaurlaritzaren hiru pezeta. “Azkenaldi onetan diru txikiz urri arkitzeak salerosketa artu-emanak nagitu egin dizkigu, Euzkadi’ri leial zaion lurraldean”, hitzokin hasten da 1937ko martxoaren 17ko Euskal Herriko Agintari Aldizkarian, 160. zenbakian eta 1.300 orrialdean argitaratu zen Jaurlaritzaren Oroagindua. Dekretu hau Agirre Lehendakariaren eta Eludor Torre Ogasun sailburuaren sinadurarekin doa eta “oroagindu” horretan oinarrituta egin zuen Errepublikako Eusko Jaurlaritzak diru jaulkipen hura.


				Bi txanpon, bat eta bi pezetakoak, balore sinboliko handikoak niretzat. Baina, hiru pezeta horien benetako balioa eta balorea haiek eman zizkidan lagunarengan eta opari horren arrazoietan datza: Lehendakaritzan jaso nituen, Juan Jose Ibarretxe Lehendakariaren eskuetatik eta berarekin Eusko Jaurlaritzaren komunikazio alorrean lan egin genuen kazetarien agurra ekitaldian bertan.


				1982az gero lanean ari den kazetari honen lan curriculumean, leku zabala hartzen du Eusko Jaurlaritzaren Kultura saileko komunikazio zuzendari eman dituen hamahiru urte eta erdiak –hiru, Ardanza Lehendakariarekin; eta besteak, Ibarretxe Lehendakariarekin–, M. Karmen Garmendia eta Miren Azkarate sailburu zirela. Eta horri gehitu behar zaio, bost urtez, 2004ko urtarriletik 2009ko maiatza bitartean, Miren Azkarate bozeramaile zela Eusko Jaurlaritzaren bozeramailetzan izan nuen hardura eta hartutako eskarmentua.


				Euskadiko Jaurlaritzarentzat eta Ibarretxe Lehendakariarekin lan egin ahal izateak eragindako poza eta –harrokeriarik gabeko– harrotasuna adierazten dute Eusko Jaurlaritzaren hiru pezeta haiek. Herri honen gerorako une eta garai esanguratsu eta erabakigarrietan, Jaurlaritzaren muin-muinean izateko eta lan egiteko parada. Hain zuzen, denbora tarte hori –1994tik 2009ra bitartekoa– eta garai eta giro hori aztertu dugu eskuartean duzun liburu honetan.


				Antzeko sentimenduak izan nituen handik hilabete gutxietara, 2009ko azaroan, Santa Zezilia bezperetan, Juan Jose Ibarretxe Lehendakariak elkarrekin landuta bere memoria politikoak idazteko proposamena egin zidanean. Kasu honetan, hala ere, eskaintzagatiko ohorearekin batera, erronka handi horrek berezkoa duen eta dakarren kezka eragin zidan, ezin ukatu. Ez zen, jakina, hordago bat, baina eustea erabaki nuen, besteak beste Lehendakariaren ahotsa eta pentsamoldea idatzita uztea zelako helburua, eta nahiz eta horrek izan behar zukeen ohikoena, ez da hala gertatu askotan. Lehendakariak berak izan behar zuen liburu honen haria, gidaria eta protagonista. Euskaldunoi ez zaigu historian zehar horrenbestetan gertatu, baina kasu honetan guk geuk idatzi behar genuen atal hau. Bizi izandakoa eta gertatutakoa kontatu behar genuen, horren zordun ginen.


				Geroa gurea da. Ibarretxe Lehendakariaren memoria politikoak, izenak dioen moduan oroitzapen liburua da, eta memoriak berezkoa duen hausnarketa liburua ere bai. Ibarretxe Lehendakariaren memoria politikoak dituzu zain, beraz. Orri hauetan Lehendakariaren hitza entzungo –irakurriko– duzu, zuzen eta morrontzarik gabe plazaratua. Eta mintzo horrekin batera, denbora tarte horretan gertatutakoa jakingo duzu, irakurle, nahiz eta ez den hau historia liburu bat, aurrera begirako liburua baizik; Ibarretxek berak dioen moduan: atzera begiratzen duena ulertzeko, aurrera begiratzen duena bizitzeko. Etxeari teilatua zor zaio, horregatik liburu honen epilogoa, “Erabakitzeko eskubidea, konponbiderako giltza”, Ibarretxe Lehendakariak bere eskuz idatzia, bere pentsamendu politikoa eta herri honen gerora begirako bere gogoeta biltzen duena.


				Memoria hauek jorratzerakoan jatorrizko dokumentazioa, ofiziala eta pertsonala, izan dut nire esku. Horrekin batera, hemerotekara jo dut garaia bere testu inguruan jarri eta kontakizuna beste ikusmolde batzuekin aberasteko. Ezin ukatu lan horretan sorpresa bat baino gehiago atera zaidala bidera, harri bitxi moduan. Bere denboran oharkabean pasatutakoek, orain irakurrita, benetako balorea hartu dute.


				Liburu hau idazteko hainbat lagunen laguntza izan dut: Idoia Zenarruzabeitia, Miren Azkarate, Joseba G. Bengoetxea eta Xabier Gabilondo. 2010eko San Sebastian astean, lau egunez luzatu zen elkarrizketa sakon emankorra egin genuen Juan Jose Ibarretxerekin. Solas horrek osatzen du liburu honen bizkarrezurra.


				Liburuaren arima, berriz, Ibarretxe Lehendakariaren pentsamendu politikoa eta egungo gogoeta eta hausnarketa da. Aitortu behar dut, hausnarketa eta gogoeta horretan oinarrizkoa eta erabakigarria gertatu zaidala beste kontu bat, hain zuzen ere, ni liburu hau jorratzen ari nintzen denbora berean, Juan Jose Ibarretxe bere doktore tesia egiten ari baitzen: “Printzipio etikoa, printzipio demokratikoa eta giza garapen iraunkorra: eredu demokratiko baten oinarriak”.


				Bestalde, liburu hau ez litzateke bera izango Miren Azkarateren parte hartzerik gabe. Berari zor diot euskarazko lan honen izpiritua eta moldea. Hemen aitortu nahi dut hori eta berariaz eskertu nahi diot.


				Era berean, eskertu nahi dut emazte eta laguna dudan Fina Ponsen laguntza eta aholkua –are gehiago, abegia eta izan duen pazientzia–, eta bere izenean bilduta eskerrak eman nahi dizkiet beren irakurketa kritikoarekin liburua hobetu duten guztiei. Nire esker ona bihoakie halaber Gorka Espiauri, Josu Erguini eta liburu honen osagarri den alderdi digitala landu duten lagun guztiei.


				Esker onen artean, bat oso berezia gelditzen zait. 2010. urte hasieran, liburu hau egitasmo huts zela, artean lerro bakar bat idatzi gabe, Pilar del Río bitarteko, José Saramagok liburu honen hitzaurrea idaztea onartu zuen. Herio irten zaio bidera eta berarekin eraman du ezer idatzi aurretik. Pilarrek idatzi du Josék ezin izan zuena. Jaso bezate José Saramagok eta Pilar del Ríok gure esker ona eta, omenaldi moduan, Juan Jose Ibarretxek Saramagoren heriotzaren orduan idatzitako hitzok: “Zer esango nizuke, José, ez dakizunik? Nola maitatu ez zaudenean? Nola segi zure eredua? Agian, era xumean, zu zinen moduan, parte hartuz amaitu gabe utzi dituzun borroketan. Zure ametsak gure ametsak baitira”.


				Liburu honetan, nola edo hala, parte hartu dugunok gurekin izan dugu, sumatu dugu, Begoña Revuelta Kastresana lagunaren izpiritua eta hatsa. Gogoan zaitugu.


				Memoria politiko hauek testimonio bizia eta zuzena dira, euskal gizarteari, euskal herritarrei zuzendua; Herri honen –nazio honen– geroa, bakean eta askatasunean, bere eskuetan duten, erabakiaren jabe diren, gizon-emakumeei zuzendua. Zuentzat da.


 










Lehen zatia


 


 


LEHENDAKARI EGITEN





 






Nire agindua ondo betetzea, zin dagit




“Geroa gurea da” esanez amaitu zuen Juan Jose Ibarretxe Lehendakariak bere hitzaldia, Diputatuen Kongresuan, Eusko Legebiltzarraren izenean, Euskadirentzat Estatutu Berria aurkeztu eta defendatu zuenean.


2005eko otsailaren 1a zen eta euskal gizarteari berariaz zuzenduriko mezuarekin eman zion amaiera Lehendakariak Espainiako Gorteetan lehen txandako hitzaldiari: “Harro nago Euskal Herriaz, gure historiaz, Europako zaharrenetakoa den gure hizkuntzaz, euskaraz. Baina oraindik harroago nago gure gizon eta emakumeez, gaur Euskadin bizi eta lan egiten dugun euskaldun guztiez, berdin dio non jaioak garen, berdin dio zein alderdi politikori ematen diogun botoa. Zuei zuzendu nahi natzaizue, bereziki zuei, esateko geroa gurea dela, eta geuk idatziko dugula, besteekin adostuaz, baina geuk, geure eskuez[1]”.


Juan Jose Ibarretxe ez da gerokoa geroko uzten dutenetakoa; behin baino gehiagotan oroitarazi du Axularrek idatzitakoa: “Ez gaitezela, beraz, gu ere gerokoan fida: joanak joan, etorkizuna etorkizun oraina da gure, eta ez bertze!”.


Euskal Herriak bere etorkizuna askatasunean erabakitzeko duen berezko eskubidea defendatuaz hasi zuen Lehendakariak bere hitzaldia Diputatuen Kongresuan. Euskaraz eta erdaraz egin zituen lehen hitzak, baina Debateen Egunerokoak gaztelaniazkoak baino ez ditu jasotzen. Juan Jose Ibarretxe Markuartuk euskaldunen hizkuntza propioa, Euskadin koofiziala den hizkuntza erabili nahi izan zuen bere lehen hitzetan Espainiako Gorteetan: “Eusko Legebiltzarraren izenean etorri naiz hona, Espainiako Gorteetara, defendatzeko Euskadik eta euskaldunok eskubide osoa dugula gure etorkizuna askatasun osoz erabakitzeko”.


Ondoren beste hizkuntza koofizialean berretsi zuen ideia bera, gaztelaniaz; hitz hauek bai, hauek jaso zituen Debateen Egunerokoak. Eta honela jarraitu zuen:


Hauxe da gaur Kongresu honetan dugun debatearen muina.


Eusko Legebiltzarrak hala eskaturik nator zuen aurrera, Estatutu politiko berriaren proposamena defendatzera; ez Lehendakariaren edo Jaurlaritzaren Estatutu politikoa, baizik Legebiltzarrak gehiengo osoz onartua; beraz, gizartearen gehiengo absolutua ordezkatuaz nator gaur hona. Euskal Herria, bere historian zehar, beti izan da elkarrizketaren eta negoziazioaren zale; elkarrizketa eta negoziazioaren aldeko espiritu hori dakart gaur nik Ganbera honetara.


Sei urte, hilabete eta egun bat igaro ziren 1999ko urtarrilaren 2an Euskadiko Lehendakari kargua hartu zuenetik. Sei urte, hilabete eta egun bat, Gernikako Juntetxean, Arbolaren azpian zin egin zuenetik. Sei urte, hilabete eta egun bat orduan hartutako konpromisotik.


Ibarretxek 41 urte zituen Eusko Jaurlaritzako Lehendakari kargua hartu zuenean. Bosgarren Lehendakaria zen 1936an Euskadiko Jaurlaritza eratu zenetik; hirugarren Lehendakaria, 1979an Gernikako Estatutua onartu eta autogobernua berreskuratu zenetik.


Juan Jose Ibarretxe izan zen Espainiako Gorteetara Estatutu proposamen bat defendatzera joan zen lehen Lehendakaria. Hirurogeita hamar urte lehenago, gero Euskadiko lehen Lehendakari izango zen Jose Antonio Agirrek beste Estatutu baten proposamena defendatu zuen tribuna berean, espainiar Errepublikako Gorteetako diputatu zelarik: Euskadirentzako Autonomia Estatutua. Arabako, Bizkaiko eta Gipuzkoako euskaldunen gehiengo guztiz zabalak onartu zuen Euskal Estatutua 1933ko azaroaren 5eko Erreferendumean (411.758 boto alde, 14.196 kontra eta 63.935 abstentzio); Espainiako Estatuan emakumeek lehen aldiz botoa emateko eskubidea izan zuten Erreferendum hartan. Hala ere, Espainiako alderdiek ez zuten aintzakotzat hartu euskal gizartearen nahia eta Estatutua lozorroan zegoen. Ibarretxe Lehendakariak orduko egoera hura aipatu zuen Gorteetan:


1935eko abenduaren 5ean, Kongresuko Osoko bilkuran, Agirre Lehendakariak hauxe zioen hitzez hitz protesta eta marmar handien artean, “Debateen Egunerokoak” dioenez: “Zuek ez zarete ohartzen, baina adiskide-jarreran etorri gara Gorte Konstituziogile honetara. Herriak aldeko botoa eman dion Estatutuarekin etorri gara. Eta zer gertatu da? Gorte hauek hilzorian daude eta gure Estatutua hor oraindik zain”.


Ni ere horrelakoxe egoeran nago gaur Ganbera honetan Eusko Legebiltzarraren ordezkari. Estatutu batekin nator, Estatutu proposamen bat aurkeztera, Eusko Legebiltzarraren gehiengo absolutuak onartu duen Estatutu politiko berria. Eta eskua zabalik nator, negoziatzeko eskua zabalik, negoziazio prozesua irekitzeko eskua zabalik, uste baitut Ganbera honek ezin diola inola ere ezezkoa eman Eusko Legebiltzarrari, aldez aurretik negoziatu egin behar dela onartu gabe. Negoziatzeko eskua zabalik gatoz eta espero dut, bihotzez espero, ez diozuela esku honi muzin egingo egunaren amaieran bototara jotzen dugunean.


Lehen Lehendakari Jose Antonio Agirreren hitz berak erabili zituen Ibarretxe Lehendakariak Gernikan kargua zin egin zuen aldi bakoitzean. Egoera lazgarrian jabetu zen karguaz Jose Antonio Agirre, “askatasunaren Arbolaren pean, askatasunaren aurkako baionetez inguratua”, Gernikatik New Yorkera Berlinetik pasatuz liburu autobiografikoan oroitzen duen bezala(Donostia, Erein: 2004):


Araba, Gipuzkoa eta Nafarroa etsaiaren eskuetan zeudela, eta horren gudarosteak Bizkaiko mugetan bertan mehatxuka, 1936ko urriaren 7an Gernikan, antzinako hiriburu politikoan, bildutako herri ordezkariek Euskaldunen Lehendakari aukeratu ninduten. Ordutik aurrera, Europako herririk zaharrenak 32 urteko Magistratu Nagusia zuen, argitu nahi balitz bezala nazioak, urte asko izan arren, ez direla zaharrak fedeak eta itxaropenak gazte mantentzen baditu.


Arratsalde hartan Gernikan nagusi zen isiltasuna bertaratutakoen hunkipenaren islarik onena zen. Asko ziren negar egiten zutenak, baita isilpean ere. Arbolaren azpian, ozenki zin egin nuen:


Jaungoikoaren aurrean apalik,


Euzko-lur gainean zutunik


Asaben gomutaz


Gernikako zuaizpian


Nere aginduba ondo betetzia


Zin dagit!


 




Agirre Lehendakariak bezalaxe, Ibarretxe Lehendakariak[2] ere hitza emana zion euskal gizarteari, “Nire agindua ondo betetzea, zin dagit”, biak ala biak jakitun izanik zenbaterainoko garrantzia duen euskaldunentzat emandako hitzak: hitza hitz.


Sutan jartzean probatutzen da nolakoa den eltzea


Juan Jose Ibarretxe Markuartuk ez zuen nolanahiko eskarmentua politikan 1999ko urtarrilaren 2an, Gernikako Juntetxean Lehendakari kargua zin egin zuenean. Laudioko Berrio baserrian jaio zen 1957ko martxoaren 15ean, baserri giroko langile--familia abertzale batean. Ekonomia ikasketak egin ondoren ezkondu, eta bi alaba zituen. Alkate izana zen bere jaioterrian, Arabako Batzar Nagusietako kide, Eusko Legebiltzarreko kide, eta Eusko Jaurlaritzako lehendakariorde eta Ogasun eta Herri Administrazio Saileko buru.


Makila ematen zion Lehendakari berak, Jose Antonio Ardanzak, izendatu zuen lehendakariorde eta Ogasun eta Herri Administrazio sailburu lau urte lehenago, beste urtarril hotz bateko 4an, asteazkenean.


Xenpelar bertsolariak esan zuen “sutan jartzian probatutzen da nolakoa dan eltzia”. Eta horixe gertatu zitzaion Ibarretxeri ere, 1994az geroztik egina zela Lehendakariak sortu eta eratzen diren sutegian.


1994ko urte hartan, ekonomialari gaztea zen Ibarretxe, eta administrazioko maila desberdinetan hamaika urteko esperientzia zuen. Ardanza Lehendakariak lehenagotik zituen begiak Ibarretxegan jarriak. Nolakoa zen ikusi ondoren, horregatik erabaki zuen “sutan jartzea eltzea”, eta Ogasun eta Herri Administrazioko Sailaren ardura eta Jaurlaritzako Lehendakariordetza bakarrarena bere gain hartzea proposatu zion.


Juan Jose Ibarretxeren biografian[3], Javier Ortizek kontatu du Ardanza Lehendakariak berak esan ziola Ibarretxe lehendakariorde izendatzea hura probatzeko modua zela, esperientzia hartzeko modua, etorkizunean Lehendakaritzarako hautagai izan zedin.


Por eso puso [el Lehendakari Ardanza] su mirada en Ibarretxe. Sabía del éxito que había tenido como alcalde de Llodio, sacando al pueblo del agujero en que quedó tras las inundaciones, y había comprobado cómo toreó el difícil problema de la Universidad del País Vasco, en el que se habían entrelazado complejas cuestiones de índole económica y política.
Sostiene Ardanza que, cuando ofreció a Ibarretxe ser Vicelehendakari, ya estaba pensando en él como posible sucesor. Quería ponerlo a prueba.


Juan Jose Ibarretxe Markuartu Euskal Herriko Unibertsitateko Sarrikoko Ekonomia eta Enpresa Zientzien Fakultatean lizentziatu zen. Enpresa-administrazioaren alorrean lan egin zuen politikan sartu aurretik: hasieran, Laudio bere jaioterrian, kooperatiben inguruan; gero, Bilboko inportazio-esportazioko itsas logistikako enpresa batean. Besteak beste, errusiar ontzien kontsignatarioa zen.


Herriarekin konprometitutako familia batekoa zen Ibarretxe, euskal abertzaletasunari atxikia. Gerra Zibilaren ondoren, amaren familiak hamar urte eman zituen erbesteraturik Galizian, Betanzos inguruan. Ibarretxek gaztetan bisitatu zuen behartutako erbeste leku hura, eta gero alabekin itzuli nahi izan zuen. “Gure familiak asko maite du Galiziako herria, maitasunez hartu gintuen-eta” esan izan du behin baino gehiagotan. Lehendakari zelarik, Euskadin bizi zien galiziarrei esaten zien ez ahazteko non zituzten sustraiak. “Nondik datozen ez dakitenek, nora doazen ere ez dakite” esan ohi zuen sarritan, aititak esaten ziona oroituaz: “bizitza honetan ez dago arazorik edozein lekutan bizi izateko. Nahikoa da ez ahaztea ez non bizi zaren eta ezta nondik zatozen ere”.


Juan Jose Ibarretxe laurogeiko hamarkadako lehen urteetan afiliatu zen Eusko Alderdi Jeltzalean. Laudioko alkate aukeratu zuten 1983an, eta 1987 arte kargu hori izan zuen. Aldi berean, Arabako Batzar Nagusietako kide zen EAJ-PNV alderdiaren izenean. Alkate izateari utzi ondoren ere Batzar Nagusietako kide izaten jarraitu zuen 1994 arte; eta 1986 eta 1991 bitartean, Batzar Nagusietako buru izan zen.


1986an Eusko Alderdi Jeltzalearen zatiketa garaian, Eusko Alkartasuna sortu zenean, Laudioko alkate zen, Batzar Nagusietako kide eta legebiltzarkide. Urte hartan ere EAJ-PNV bere alderdiaren izenean aurkeztu zen Legebiltzarreko hauteskundeetara.


Alkate izendatu berritan, Juan Jose Ibarretxek 1983ko abuztuaren 26ko zorigaiztoko uholdeei aurre egin behar izan zien. Bost hildako eragiteaz gain, Laudioren egitura bera ere barru-barrutik astindu zuten uholde haiek. Nerbioi ibaiak gogor jo zuen Arabako bigarren hiria, giza biziak eta ondasunak aurrean eramanaz. Ekonomialari gazteak berreraikitze lanei ekin behar izan zien, hartu berria zuen alkatetzatik.


Ezbehar horrek eragina izan zuen Ibarretxe gaztearengan. Behin baino gehiagotan esan zuen bere jaioterriko alkate izatea bere bizitzako gauzarik garrantzitsuenetakoa izan zela. Udaletxea benetako eskola da politikarientzat, eta ikastaro trinkoa egin zuen alkateak 1983ko uda hartako uholde suntsitzaile haietan. Izan ere, ehun ordu ikasten emanda baino gehiago ikasten da horrelako tragedia batean. “Pertsonen alderdirik humanoena ikusten ikasi nuen. Heriotzak eragindako mina, guztia galdu zutenen sufrimendua, elkartasuna, emateko ahalmena. Pertsonen arima bera ikusi eta ukitzeko aukera izaten da horrelako egoeretan”.


1984an, Ibarretxe Eusko Legebiltzarrera iritsi zen. 1986ko hauteskundeen ondoren, Ekonomia eta Aurrekontuetako Batzordeko buru izan zen bi legealditan zehar (1986-1994). Isil-isilik, iritzi publikoarentzat ia oharkabean, ekonomialari eta aurrekontuetako adituaren soslaia landuz joan zen Ibarretxe. Aurrekontu gaietan ez zegoen Ibarretxek ezagutu ez edo kontrolpean ez zeukan ezer. Gizon irekiaren fama ere hartu zuen; edozein gairi buruz hitz egin zitekeen berarekin, baita gairik korapilatsuenez ere. Ekonomiaren edo aurrekontuen ikuspegitik ezinezkoa zirudiena konpontzeko gai zen Ibarretxe.


1994an Euskal Herriko Unibertsitatea finantza-krisi latzean sartua zegoen; Jose Antonio Ardanza Lehendakariak Ibarretxeren esku utzi zuen Unibertsitateko Gizarte Kontseiluko Ekonomia eta Finantza Batzordeko presidentzia. Aldi berean, Juan Jose Ibarretxek Euskadi eta Europar Batasunari buruzko mintegia koordinatu eta zuzentzen zuen Sabino Arana Fundazioan.


Unibertsitatea eta gogoeta politikoa: bi alorretan hartua zuen ardura, eta bietan sentitzen zen eroso.


Unibertsitatea zen –eta da– bere grinetako bat. Betidanik liluratu dute ezagutzaren munduak, ideien unibertsoak eta pentsamenduaren arragoak. Gainera, ordenarik eta neurririk gabeko diru-kontuak ordenetan jartzeko zegoen han. Inoiz oroitarazi zien lankideei nola harritu zen ohartu zenean euskal Unibertsitateak ez zekiela zehatz--mehatz zer soldata pagatzen zituen, ez eta nori pagatzen zizkion ere. Beste gogoko alorra gogoeta politikoarena zen. Sabino Arana Fundazioak mintegia antolatu zuen, diskrezio osoz, hainbat gairen gaineko hausnarketa egiteko: sistema politikoa, kultura, hizkuntza, ideia politikoen etorkizuna, eredu demokratikoa, ongizate Estatuaren iraunkortasuna… Ibarretxek koordinatu zuen liburu batean jaso zuten gogoeta zabal hura, Euskadi en la Unión Europea / Euskadi Europar Batasunean.


Bizitzako une berezian hartu zuen Juan Jose Ibarretxek Ardanza Lehendakariaren deia: Ogasun eta Herri Administrazio Saileko ardura eskaini zion Lehendakariak, eta, horrekin batera, Jaurlaritzak izango zuen Lehendakariordetza bakarra bere gain hartzea.


 


Politikan buru-belarri murgilduta bizi ondoren, utzi berria nuen Batzar Nagusietako kargua. Amaitua nuen EHUko Gizarte Kontseiluko Ekonomia eta Finantza Batzordeko lana, eta nire jarduna lan mundura eta mundu akademikora bideratzeko asmotan nenbilen.


Europako integrazio prozesuarekin zerikusia zuten gaiak lantzen ari nintzen eta Euskadik Europar Batasunean nolako presentzia izan zezakeen aztertzen. Aldi berean doktore-tesia egiten ere hasia nintzen. Horrekin batera, Herri Administrazioen funtzionamenduaz Amerikako Estatu Batuetan ikastaro bat egiteko aukeratua ninduen bertako fundazio batek.


1995eko urtarrilean Washingtona bidaiatzeko billeteak hartuta nituenean jaso nuen Ardanza Lehendakariaren deia. Behin baino gehiagotan esan dut Estatu Batuetara eramango ninduen hegazkineko eskailerak beste eskailera batzuen truke, Ajuria-Eneakoen truke, aldatu nituela. Urtarrilaren 4an igo nituen lehen aldiz eskailera horiek, lehendakariorde eta Ogasun eta Herri Administrazio sailburu karguaren zina egiteko.


Oroitzen naiz zer esan zidan alaba gazteenak, Begoña Arregi emaztea eta Eneritz eta Miren Nekane bederatzi eta bost urteko alabekin erabakiaz hitz egiten ari ginela: “Zer ondo, aita!, hemen egongo zara zure urtebetetze egunean eta elkarrekin ospatu ahal izango dugu”. Eta halaxe izan zen, egun horretan ez genuen izan ozeanoa tartean, baina uste dut urtebetetze egunaren zati on bat Madrilen eman nuela Rodrigo Ratorekin negoziatzen; nolanahi ere ordu batzuk geroago, etxean, etxekoekin ospatzeko aukera izan genuen.


Eskaileretako argazkia


Asteazkena zen, 1995eko urtarrilaren 4a, eta bosgarren legealdiko Eusko Jaurlaritzaren kideak Ajuria-Enea jauregiko fatxada nagusiko eskaileretan kokatu ziren argazki instituzionalerako; zurrunbiloetatik babesturik, portu bateko kaian hartua zirudien argazkiak.


Hamar sailburuk, zortzi gizonezkok eta bi emakumezkok osatzen zuten Ardanza Lehendakaria buru zuen Jaurlaritza berria. Lehendakaria eta bost sailburu, haien artean lehendakariorde bakarra, alegia Juan Jose Ibarretxe, Eusko Alderdi Jeltzalekoak ziren; beste hiru, Alderdi Sozialistako kideak; eta bi, Eusko Alkartasunekoak. 1994ko urriaren 23an eginiko hauteskundeetatik sortutako gobernua zen.


Eusko Alderdi Jeltzaleak irabazi zituen bozak botoen %29,84 lortuta: 304.346 boto eta 22 aulki, aurreko legealdian baino bat gehiago. Euskadiko Alderdi Sozialista zen Eusko Legebiltzarreko bigarren indarra, botoen % 17,13 eta 12 aulkirekin, aurreko bozetan baino 4 gutxiago. Hirugarren indarra Herri Batasuna zen, 166.147 boto eta %16,29; 11 aulki zituen, lau urte lehenago baino bi gutxiago: Partido Popularrak adina aulki, hain zuzen ere. Laurogeiko hamarkadan marjinala zen AP, baina Legebiltzarrean zuen ordezkaritza hobetu eta botoen % 14,41 lortu zuen. Eusko Alkartasunak 105.136 boto zituen, %10,31 eta 8 aulki, aurreko legealdian baino 1 gutxiago. Ezker Batua-Berdeak alderdia, ordezkaritza ez izatetik 6 aulki izatera igaro zen, lortutako 93.291 botoei esker (%9,15); horrela bereganatu zuen PSE-PSOErekin batu ondoren desagertu zen Euskadiko Ezkerraren lekua. Aurrekoez gain, Unidad Alavesaren 5 aulkiek osatzen zuten Ganbera; Araban lorturiko 27.797 botoekin (boto guztien %2,73) lortu zituen aulki horiek, gogoan izan behar baita Eusko Legebiltzarrean lurralde bakoitzak, biztanle kopurua gorabehera, ordezkaritza parekidea duela: 25 lurralde historikoko.


Ardanza Lehendakaria buru eta Juan Jose Ibarretxe lehendakariorde eta Ogasun eta Herri Administrazio sailburu zituen Eusko Jaurlaritza berria koalizio gobernua zen, hiru indar politikok osatua: Eusko Alderdi Jeltzaleak, Euskadiko Alderdi Sozialista-EE-PSOEk eta Eusko Alkartasunak. Legebiltzarreko 75 eserlekuetatik 42ren babesa zuen. Juan Jose Ibarretxerekin batera, Industria sailburu Javier Retegi, eta Kultura sailburu eta Gobernuko bozeramaile M. Karmen Garmendia ziren EAJko aurpegi berriak Kabinete hartan. Juan Mari Atutxa, Herrizaingo Saileko buru, eta Iñaki Azkuna, Osasun Sailean, aurreko Jaurlaritzaren argazkian ere bazeuden.


Politikaren ikuspegitik ere berritasuna zekarren koalizioko Kabinete berriaren osaerak. Eusko Alderdi Jeltzalearen zatiketatik sortu zen Eusko Alkartasuna Jaurlaritzara itzuli zen. Aurretik ere izan zen beste koalizio-gobernu bateko kide, baina hilabete batzuk baino ez zuen iraun gobernu hark. 1991ko otsailetik irailera arte, EAJ--PNVk, EAk, eta Euskadiko Ezkerrak osatzen zuten gobernua izan zuen Euskadik. Abertzaletasun instituzional demokratikoko bi alderdiak, EAJ-PNV eta EA, lankide ziren berriro ere Jaurlaritzan. Eusko Alkartasunako idazkari nagusia, Inaxio Oliveri –Hezkuntza sailburu izendatua–, eta Patxi Ormazabal –Lurralde Antolamendu, Etxebizitza eta Ingurumen sailburua– ziren Carlos Garaikoetxea Lehendakariaren inguruan sorturiko alderdiaren bi ordezkariak.


Euskadiko Alderdi Sozialistako idazkari nagusi Ramon Jauregi ere itzuli zen Jaurlaritzara, Justizia, Lan eta Gizarte Segurantzaren ardura hartuta. Jauregi lehendakariorde izan zen Ardanza Lehendakaria buru zuen EAJ-PNV eta PSE-PSOEren arteko lehen koalizio gobernuan (hirugarren legealdian, 1986-1990). Aurreko legealdian, ordea, burubikotasunaz baliatuaz, nahiago izan zuen kabinetetik kanpo geratu eta alderdian jardun. Laugarren legealdi horretan, bi Lehendakariordetza izan zituen Ardanza Lehendakariaren Jaurlaritzak, eta bi horietatik bat hartu zuen PSEko idazkari nagusi ordeak, Fernando Buesak. Tarte horretan, sorpassoaren ideia erabili zuen buruan Jauregik, uste zuelako Alderdi Sozialista gai izango zela Eusko Alderdi Jeltzaleari irabazteko, “posnacionalismo” deitu zion estrategiaren bidez: Euskadiko Ezkerraren siglak bereganatu eta alderdiari norabide baskista emanez. Hasieran eztizko bide zirudiena gurutze bide bihurtu zen, PSOEren krisia. ustelkeria kasuak eta GAL zirela-eta. Hori guztia eragozpen eta astungarri bilakatu zitzaion PSE-EE-PSOEri, eta siglak pilatu arren, botoak galtzen jarraitu zuen bere aurreko emaitza propioekin alderatuta ere: politikan, gehienetan bat gehi bat ez dira beti bi. Ondorioz, aiztoak zorrozten hasiak ziren Alderdi Sozialistaren barnean. Bizkaiko eta Gipuzkoako buruzagiek –Bizkaiko idazkari nagusi Nicolas Redondo Terrerosek, bere ondoko Patxi Lópezek, Rodolfo Ares aparatuaren gizonak eta Jesus Egiguren gipuzkoarrak– bat egin zuten Redondo idazkaritza nagusira eramateko, Ramon Jauregiren ordez.


Gobernu berriak PSE-EE-PSOEko beste bi kide zituen Ajuria-Eneako eskaileretako argazkian: horietako bat kide historikoa zen, Jose Antonio Maturana, Garraio Sailaren buru; bestea Ven y cuéntalo lemako Merkataritza eta Turismo sailburua zen, Rosa Diez. Biak aurreko Jaurlaritzatik zetozen.


Ez da kasualitatea Euskaditik kanpoko hedabideek Eusko Jaurlaritza berria osatu zeneko notizia GALen eskandaluaren oihartzunarekin nahasirik eman izana, GAL Felipe Gonzálezen Gobernuaren eta Alderdi Sozialistaren inguruetan garatutako talde terrorista baitzen. Aspaldian lehertua zen GALen eta ustelkeria kasuen ekaitza, eta eragin larria izan zuen PSOErengan eta Felipe Gonzálezen Gobernuan. Egun hartan bertan notizia ziren Barne ministro ohi eta PSOEko diputatu José Barrionuevok[4] GALen sumarioa zeraman Auzitegi Nazionaleko epailearen aurka eginiko adierazpenak. 1995eko urtarrilaren 4ko egun hartan, epaileek zuhurtziagabetzat eta deitoragarritzat hartu zituzten handik hiru urtera Segundo Mareyren bahiketan parte hartzeagatik kartzelara joango zen ministro ohiaren hitzak. Egun horretan ere, bazen beste berri bat: José Amedo[5] komisario ohiak kalean eman zuela urtezaharreko gaua, Madrilen tabernaz taberna kopak hartzen. Amedok ehun eta zortzi urteko kartzela-zigorra zeukan GALeko hilketa batzuk zirela eta. Kargua hartu ondoren hedabideen aurrean adierazpenak egitea ohikoa izaten da, eta PSEko idazkari nagusi eta Justizia, Lan eta Gizarte Segurantzako sailburu izendatu berriak, Ramon Jauregik, bere prestasuna azaldu zuen Eusko Legebiltzarrera joan eta GALen jardunaz zekien guztia azaltzeko (La Vanguardia, 1995-01-05):


La comparecencia de Jáuregui fue solicitada por HBal considerar que el líder de los socialistas debería tener alguna información sobre el GAL, ya que era Delegado del Gobierno en el País Vasco y, por lo tanto, máximo responsable de las fuerzas de seguridad del Estado en la comunidad autónoma, precisamente en los años de mayor actividad del grupo terrorista. Ramón Jáuregui manifestó ayer, tras tomar posesión de su nuevo cargo como consejero, que “si tengo la oportunidad de ir al Parlamento Vasco porque se decida así, lo haré con mucho gusto y hablaré con mucha claridad para poder decir quién soy y que soy el de siempre”. Eso sí, el dirigente socialista añadió que no podía ocultar que, “en lo personal”, se encontraba afectado por las manifestaciones, tanto del ex policía Amedo en la que le implicaba en la trama de los GAL, como de líderes políticos como el presidente del PP en el País Vasco, Jaime Mayor, quien ha criticado el nombramiento de Jáuregui cuando está en marcha un proceso judicial del que se pude derivar la responsabilidad en el funcionamiento de los GAL de Julián Sancristóbal[6], gobernador civil de Vizcaya cuando Ramón Jáuregui era delegado del Gobierno en el País Vasco.


Munduaren beste alde batzuetan ere ez ziren garai lasaiak. Urtarrilaren 4 hartan bertan inauguratu zen Estatu Batuetako ehun eta laugarren Kongresua, Bill Clinton presidentearen lehen agintaldiaren erdian; errepublikanoek gehiengoa zuten bi ganbera legegileetan azken berrogei urtean lehen aldiz. Kongresuko gehiengo berriak neurri kontserbadore zorrotzak eskatzen zituen Estatuaren tamaina murrizteko, aurrekontua gogor kontrolatzeko, laguntza zerbitzuei amaiera emateko, zergak jaisteko, eta merkatua desarautzeko. Liberalismo ortodoxoa beti saiatu da ekonomian eta gizartean Estatuaren zeregina eta funtzioa gutxiesten. Estatu Batuetan Ronald Reagan presidente zela hasitako uhin indartsuaren jarraipena bizi zuten, merkatuaren araua besterik onartzen ez zuen neoliberalismoaren garatzea alegia: merkatua zen gizartearen elikagaia. Gainerako guztiak traba egiten zuen. Hortxe jarri ziren 2008ko krisi larriaren oinarriak. Ibarretxek 1995ean sortu zuen, gero askotan errepikatu duen perpausa: “Araurik gabeko merkatua ez da merkatua, enkante zoro bat baizik”. Ziurrenik ez zuen pentsatu ere egingo nolako ondorioak izango zituen merkatuak, batez ere finantza merkatuak desarautzeak.


Bitartean, Europar Batasuna antolatzeko bidean urratsak egiten ari zen. Maastricht-eko itunak prozedura berria ezarri zuen Europar Batzordea izendatzeko, ordura artekoa aldatuz. 1995eko urtarrileko egun horretan, Estrasburgon bildurik, Europako Legebiltzarrak hurrengo urteetarako Europar Batzordea prozedura berriaren arabera aukeratu zuen.


Eusko Jaurlaritzak kargua hartu zuen egun berean, Espainiako Bankuak interes tasa %8ra igo zuen, eta diruaren prezioa, artean pezetarena, %0,65 garestitu zuen, prezioen igoerak eta BEZ puntu bat igotzeak izan zuten eragin inflazionistari eusteko. Espainiako ekonomia zurrunbilo larri artean zebilen eta pezeta moneta ahula zen Europan.


Inguruko gertakari horiek guztiak izan zituen hizpide Jose Antonio Ardanza Lehendakariak: Espainiako gatazka egoera, Felipe Gonzálezen Gobernuaren gainbehera, ustelkeria jaun eta jabe izatea, ekonomiaren krisia… Kabinete berriak kargua hartu ondoren, Lehendakariak aitortu zuen gobernu berriak testuinguru nahasi eta asaldatuaren erdian ekiten ziola bideari (La Vanguardia, 1995-01-05):


“(…) en un contexto confuso y crispado, con una sociedad perpleja y sorprendida” ante los escándalos de corrupción, “que no parecen tener fin y que han afectado seriamente a la credibilidad de los políticos y de algunas instituciones”. El Lehendakari Ardanza quiso dejar claro que, ante este panorama, el nuevo Gobierno Vasco “no pretende crear ninguna isla en Euskadi, pero sí pretendemos en la medida de nuestras posibilidades, crear una cortina de protección y garantizar la gobernabilidad y estabilidad más allá de los avatares político-electorales.


	Aurpegia eta begiak dituzten egitasmoak


Ez ziren garai errazak. Eusko Jaurlaritzako Lehendakariordetza bakarra eta Ogasun eta Herri Administrazio Saila bere gain hartuta, Ibarretxe Jaurlaritzako bigarrena zen. Bere erantzukizunak ziren, besteak beste, garapen autonomikoa, Kabinetearen eguneroko lanaren koordinazioa, kudeaketa ekonomikoa eta aurrekontuena, eta funtzio publikoaren zuzendaritza.


Lehendakariorde eta Ogasun eta Herri Administrazio sailburu gisa, Ibarretxek ordenetan jarri behar zituen diru-sarrerak, gastua kontrolatu behar zuen, aurrekontua egin eta administrazio publikoa modernizatu. Euskal Administrazio osoko buru zen, defizitik gabeko egoerarantz eraman behar zuen herria, Batasun Ekonomiko eta Monetarioa lortu ahal izateko Bruselak markatutako konbergentziarako oinarriak jarri. Gainera, krisi garaian gerrikoa estutu beharra zegoen; Eusko Jaurlaritzak berak hala egin zuen, sailak hamalautik hamarrera murriztuz. Juan Jose Ibarretxe zen ontzi haren pilotua.


 


Administrazio publikoa modernizatzea eta ahots bakarraz jardungo zuen gobernua eratzea genuen helburu. Sinplifikatu egin nahi genuen, estrategikoki planifikatu eta hobeto koordinatu ahal izateko. Ahots bakarraz jardungo zuen Jaurlaritza ere nahi genuen, horrek diru publikoa aurreztea baitakar berarekin.


Horretarako, lehen urrats moduan, benetako lan taldea sortu genuen Sailean, Idoia Zenarruzabeitia, Txabi Balza, Juan Miguel Bilbao, Jose Mari Iruarrizaga, Karmelo Arzelus, Luis Alba… Eta sailburuordetza eta zuzendaritzen buruan ziharduten gizon-emakume guztiak izan ziren funtsezkoak ondoren etorri zenerako, bai alor honetan, eta bai aurrekontuaren eta autogobernuaren garapenaren alorrean ere, erantzukizun horiek guztiak baitziren gure ardurapekoak.


Administrazio publikoak modernizatzeak kezkatzen gintuen. Bagenekien-eta, etorkizunean, bezeroei zerbitzu eraginkor eta efizientea emateko gai ziren enpresa eta erakunde eraginkorrek bakarrik iraungo zutela –publiko zein pribatu izan–. Eta Herri Administrazioari dagokionez, gure artean dauden gizon eta emakumeen esku dago hori egitea.


Ordura arte, Administrazioaren eremu batean baino gehiagotan sakabanaturik zeuden legezkotasun kontrolari eta kontrol ekonomikoari zegozkion zeregin horizontalak. Batzuk Ogasunean zeuden, beste batzuk Lehendakaritzan. Horiek sail bakar batean biltzea izan zen gure lehen egitekoa. Esku bakarraren menpe ipini nahi genituen bi sail horizontalok, agenda bakarra egin ahal izateko. Eta, lehenagoko bi Lehendakariordetzak batuz, –Ekonomikoa eta Gizarte Gaietakoa–, Gobernu Kontseilu bakarra izatea ere lortuko genuen, aldi berean. Lehendakariordetza eta Ogasun eta Herri Administrazio Saila estrategiko bihurtu ziren eta Administrazioa modernizatzeko palanka izan ziren.


Horrela, kontzentrazio horrekin egitura arrazionalagoa lortu genuen, eta dirua aurreztu genuen. Eta, bestalde, Jaurlaritzaren koordinazio lana ere sinplifikatu egin zen, hortik aurrera Lehendakariordetzak hartu zuelako eginkizun horren ardura.


Agintariek, arduradun publikoek, gai izan behar dute jendearekin batera barre eta negar egiteko; orduan beteko dute behar bezala beren egin beharra. Horregatik saiatu ginen munduan alde batean eta bestean garatzen hasiak ziren kudeaketarako sistema eraginkorrak eta berriak lantzen.


Uste genuen gurea bezalako osasun sistema, nagusiki publikoa izateaz gain, lehiakorra ere izan zitekeela. Eta gaur ere hala sinesten dut. Hori lortzeko, ordea, aldaketa sakonak egin behar genituen. Sakonak, baina aldi berean mailakatuak, helburua zein zen argi izanik: zerbitzu egokia emateaz gainera, erakunde publikoei eta herri administrazioen lanari berari prestigioa ematea.


Talde hartako kideei funtsezkoa iruditzen zitzaigun kontu batean aitzindari izatea: gizarteari argi esan behar genion genituen diru-sarrerekin bizi behar genuela. Hau da, ohiko diru-sarrerekin ordaindu behar ditugula ohiko gastuak. Edo bestela esanda, zor publikoa baliatuz lortzen baduzu zure gizartean edo munduan sortu den aurrezkian sarrera izatea, modu horretan lorturiko dirua inbertsioetarako erabili behar duzu.


Defizit publikoaren atzean, beren ahalmenen gainetik bizi diren administrazioak ezkutatzen dira. Administrazio publikoetan, herritarrei heltzen ez zaizkien kontzeptu hauen atzean ezkutatu izan dira administrazio xahutzaileak. Pertsona batek ere eska dezake mailegua etxebizitza erosteko, edo proiektu bereziak abiarazteko, baina ez asteko erosketak ordaintzeko; administrazioak ere berdin, ezin dira ahal dutenaren gainetik bizi. Eta horixe gertatzen zitzaion orduan Espainiako Administrazioari, ohiko diru-sarrerak ez zitzaizkiola nahikoa ohiko gastuei aurre egiteko.


Inbertsio estrategikoak ekonomia errealean


Guretzat oinarrizko printzipioa izen zen ohiko diru-sarrerekin ohiko gastuak ordaintzea. Eta, gainera, uneren batean mailegua eskatu beharrean zor publikora jo beharrean bageunden, eta hala izan zen, zorpetze hori inbertsio estrategikoetara bideratu behar zen; proiektu horiek aurpegia eta begiak behar zituzten. Etekina emango zuten inbertsio-proiektuak behar genituen, gizartea etorkizunari aurre egiteko prestatuko zuten proiektuak. Inbertsio estrategikoak genituen buruan, laurogeiko hamarkadakoa bezain larria ez izanik ere, garrantzitsua izan zen krisi ekonomiko batetik irteten ari ginenean. Irteten ari ginen, bai, baina artean pairatzen genituen krisiaren ondorioak.


Benetan gogor estutu behar izan genuen gerrikoa lehendakariorde eta Ogasuneko arduradun gisa eman nituen lehen bi urteetan. Praktikan, Eusko Jaurlaritzako sail guztietako aurrekontuak murriztu genituen, Osasunekoak eta Hezkuntzakoak izan ezik; ekonomiaren hazkunde izendatuaren pareko hazkundea izan zuten bi hauek. Ez zen izan nolanahi hartutako erabakia, ondo asko pentsatua baizik.


Krisi hari emandako erantzunari, baina batez ere “krisiei” emandakoei esker lortu dugu ondoren lortu dugun hazkundea, burujabetzari zuzen loturik doana; autogobernu handiagoak ongizate handiagoa sortzeari eman dio bidea. Estuki lotuta daudelako hazkundearen eta ongizatearen maila, alde batetik, eta pertsonen heziketa-maila, bestetik. Bizi-kalitatea, berriz, hazkundearekin, ongizatearekin, eta osasun-sistemarekin dago lotua. Azken batean, ahal genuenaren arabera bizitzeak eta gastu publikoa inbertsioetara bideratzeak kezkatzen gintuen, eta horrek azaltzen ditu gero izandako aurrerabideetako asko.


Oroitzen naiz Ardanza Lehendakariarekin izandako lehen bileran, hiru ohar eskuan nituela altxatu nintzela mahaitik: “Juanjo, hiru partida behar ditugu, 25.000 milioi pezetakoa bakoitza: Guggenheimerako, inbertsio estrategikoen funtserako eta zuntz optikorako”. 75.000 milioi, artean pezetatan kontatzen genuen.


Krisitik irteteko, ekonomia errealera bideratu zen gure apustua. Inbertsio estrategikoen bidez, eta kultura akuilu hartuta, hiriak eta ekonomia indarberritu eta antzaldatu nahi genituen; telekomunikazioen alorrean goraka zihoan sektorearen alde egin genuen… Apustu arriskutsuak ziren, bai, hori bistakoa da.


Baina hor daude emaitzak. Zuntz optikoari dagokionez, Euskalnet egiten ari zen inbertsio estrategikoa, eta enpresa publiko honek aurretik joatea erabaki zuen sektore konplexu batean. Horrek aukera eman digu herri gisa azpiegitura aurreratuak izateko, eta baita geure telekomunikazio-operadore propioa sortzeko ere: Euskaltel.


Garai hartan, zalantzarik gabe, oso apustu korapilatsua zen, Bilboko Guggenheim izan zen bezalaxe. Kultura azpiegitura bat hartu genuen trakzio-proiektutzat, hiri baten egitura, gizartea eta, harekin batera, herri oso bat biziberritu eta antzaldatzeko.


Apustu korapilatsuak zirela nioen, baina bizitza honetan ez dago arriskurik gabeko erabaki estrategikorik. Arrisku handikoa zen Guggenheimen apustua eta ongi atera da. Arrisku handikoa zen telekomunikazioetako apustua, eta ongi atera da. Eta arrisku handikoak ziren ekonomia errealari eusteko abian jarri genituen proiektuak ere.


2010. urte honetan, munduak ekonomia errealari begiratzen dio. Euskadik ekonomia errealaren alde lan egin du, eta horrela egin dugun herrialdeetara besteetara baino beranduago iritsi da krisi ekonomikoa; eta badugu aukera besteak baino lehenago irteteko egoera honetatik. Baina ekonomia errealaren aldeko apustua ez da goizetik gauera egiten. Guk laurogeita hamarreko hamarkadaren erdi aldera egin genuen urrats hori, eta ez zen gauza berria. Euskadik industriarekin izan duen konpromisoari eusteko bideari ekin zioten Garaikoetxea eta Ardanza lehendakariek, laurogeiko hamarkadan eta laurogeita hamarrekoaren lehen urteetan. Bide horri jarraitu nahi genion guk ere.


Industria da euskal ekonomiaren eta gizartearen motorra; hala izan da iraganean, eta hala izango da etorkizunean. Guk bideratu genuen euskal erakundeen konpromisoa, Euskadiko Barne Produktu Gordinari (BPG) industriak egiten dion ekarpenaren portzentajeari, %30 inguru, eusteko. Gaur egun, %29ko ekarpena egiten dio industriak euskal BPGri, Espainiako batez bestekoaren (%18) ia bikoitza. Alde horretatik, euskal ekonomia gertuago dago Europako beste ekonomia batzuetatik, Alemaniakotik, esaterako. Eta hori gure benetako konpromisoaren fruitua da, Espainiak egin zuen apustuaren kontrakoa egin izanaren emaitza, hark adreiluaren eta turismoaren alde jokatu baitzuen guztia.


Ez dezagun ahaztu garai haietan PSOEren gidaritzapean zeuden Espainiako administrazioek ziotena: politika industrialik onena, politika industrialik eza da. Miguel Boyer, Carlos Solchaga, Felipe González orduan eta Pedro Solbes eta José Luis Rodríguez Zapatero gero, baina baita Rodrigo Rato eta Jose María Aznar kontserbadoreak ere, Alderdi Sozialistaren eta Alderdi Popularraren Gobernuak bat etorri dira ideia berean: eraikuntzan, turismoari eta diru errazari loturiko hirugarren sektorean oinarritzen den garapenaren aldeko apustu erabatekoa egin dute. Bada lotura hari bat Felipe Gonzálezen gobernuek aldarrikatzen zuten “Europako Kalifornia” edo pelotazoaren herriaren eta Aznarren Espainia ondo doa haren artean; eta baita, egoera okertzen hasi aurretik, Rodríguez Zapateroren handikerian ere: Italiaren eta Frantziaren aurretik egon nahi izate hartan. Horiexek dira Espainiaren gaurko egoeraren sustraiak.


Eusko Jaurlaritzak eta euskal erakundeek oso bestela jokatu genuen. Kargarik gabeko administrazioak genituen, ez zeuden zorpeturik. Eta, burujabetza oinarri hartuta, industriaren aldeko apustua egitea erabaki genuen, industria-proiektu estrategikoen aldekoa. Diru asko jarri genuen inbertsio emankorretan.


Zorra jaulki genuen, ugari, baina inbertsiora zuzendua. Laurogeiko hamarkadan, industria birmoldatzeko inbertsiora; laurogeita hamarrekoan, inbertsioa eta gure ekonomia eta produkzio-sektorea sustatzeko erabili genuen dirua, hau da, gure ekonomia nazioarteratzeko. Oinarriak jarriak zirelako egin ahal izan dugu orain, XXI. mendearen hasieran, berrikuntzaren aldeko apustua, laurogeiko hamarkadan birmoldaketarako inbertsioak egin genituelako, laurogeita hamarreko hamarkadan nazioarteratzearen aldeko apustua egin genuelako. Berrikuntza da gakoa mende berrian, ekonomia errealari –industriari– eusteko eta etorkizunari baikor begiratzeko funtsezko palanka.


Araurik gabeko merkatua enkante zoro bat da


Gaur, 2010. urtean, mundua jabetu da neurriz kanpoko garrantzia eman diogula norberaren onurari; eta hortik sortu direla krisiaren zergatia azaltzen duten problemen zati handi bat. Norbere onura goren mailara eramateak ekarri du inolako irizpide solidariorik gabeko gizarteak sortzea.


Elkartasuna, solidaritatea, oso kontzeptu korapilatsua da. Hortxe ditugu Barack Obamaren zailtasunak Estatu Batuetan osasun sistema aldatzeko; eta hala ere, esan al daiteke berrogeita hamar milioi pertsona inolako osasun laguntzarik gabe dituen herria, herri garatua dela, nahiz munduko ekonomiarik handiena izan eta munduko bizi-maila onenetakoa duena? Nik ezetz uste dut. Hobe da herri gisa polikiago joatea, jendea bide bazterrean uztea baino.


Gaur, esparru batzuetan, ikusten da helburu kolektiboak berreskuratzen ari direla. Benetan sinesten dut horretan. Eta balioa ematen zaien eta defendatzen diren helburu kolektiboen artean, kultura nortasuna dago. Herri eta nazio gisa, zure nortasunaren, zure erabaki kolektiboen atzean, ez dago errebindikazio politikoa bakarrik; ikuspegi ekonomiko eta sozialetik begiratuta, bizi proiektu bat ere badago.


Dagoeneko garai hartan defendatzen genuen aurrerabideak aurpegia eta begiak behar zituela. Ez dagoelako aurpegirik eta begirik gabeko aurrerabiderik; ez da existitzen. Hil berri den Paul Samuelson irakasleak zioen gure gizarteetan “urrunegi” eraman dugula eraginkortasunaren kontzeptua, berdintasunaren kaltetan. Eta hauxe gehitzen zuen: “ni bihotza duen ekonomiaren aldekoa naiz, baina horrek ez du esan nahi bururik gabeko ekonomia denik”. Ni ere iritzi berekoa naiz, ezin dut ulertu bihotzik ez duen ekonomiarik.


Nazioarteko Diru Funtsaren printzipioetako bat izan da, betidanik, “zer axola pertsonak gaizki ibiltzea, ekonomia ondo badoa”… ergelkeria handia da hori pertsonen ikuspegitik, eta ganoragabekeria da, halaber, ekonomiaren ikuspegitik. Aurpegirik eta begirik jarri ezean, garapen ekonomikoa herritar guztiengana iritsi ezean, oso zaila da herritarrak garapen ekonomikoaren onuraz konbentzitzea. Jendeak parte hartuko du aberastasuna sortzen, baldin eta sistemak sortzen duen aberastasunaren zati bat hartzen badu.


Gaur ekonomiatik etika ekonomikora igarotzeaz hitz egiten da. Lastima da munduak, oro har, lehenago egin ez izana orduan dagoeneko Euskadin egiten genuena. Ordurako, orain dela hamabost urte, hemen lanean ari ginen ekonomiatik etika ekonomikorako bidea egiteko.


Beti lotuta egon diren bi kontzeptu hausten ari ginen. Hazkundea zoriontasunari lotu zaio, eta ez da horrela. Badira herrialdeak hazkunde ekonomikoa dutenak, baina ez giza garapen iraunkorrik. Eta badira hazkundea eta are garapena duten gizarteak, baina zorionik ez dutenak. Eta, aldi berean, badira munduan herrialde benetan pobreak, baina jendea zoriontsu bizi da. Beharrezkoa da hiru kontzeptu hauek bata bestetik bereiztea: hazkundea lortu behar da, giza garapen iraunkorra lortu behar da eta zoriona lortu behar da. Baina hiru elementu hauek ez daude nahitaez elkarri lotuak.


Eta guk orduan egin genuen apustua giza garapen iraunkorra helburu hartzeko, laurogeita hamarreko hamarkadaren erdian. Gaur, XXI. mendean, helburu argia da, euskal gizarteak onartua dauka: beste hitz batzuetan esanda, ekonomiatik etika ekonomikorako trantsizioa, giza garapenaren kontzeptua. Merkatua objektibatzeko kontzeptua.


Duela bi egun arte merkatuaren esanetara bizi izan gara, eta gainera pentsaera bakarra zen. Oraindik 2008. urtearen amaieran, Amerikako Estatu Batuetako Erreserba Federaleko presidente ohiak, Alain Greenspanek, hala zioen Estatu Batuetako Kongresuan: “Suntsitu egin da bizitza osoan zehar sinetsi dudana”. Eta nik pentsatzen nuen, esan zenezakeen, bada, duela hamabost urte orain esan duzuna, guztiok merkatuaren esanetara eta merkatuaren diktadurapean eduki beharrean!


Nolanahi ere, horrek ez du esan nahi merkatuari begiratzeari utzi behar diogunik; merkatuari begietara begiratu behar zaio, belaunek dardara egin gabe. Baina uste dut merkatuari begira dakiokeela pertsonei, zurekin bizi diren gizon eta emakumeei, begiratzeari utzi gabe. Horixe da, umiltasun osoz, herri moduan erakutsi duguna. Lehiakor izan daiteke, ekonomia lehiakorra egin daiteke, eta, aldi berean, gizarte eredu orekatua lortu. Euskal ekonomia, ekonomia sendoa izan da. Ekonomia errealean oinarritua, industria sektorearen pisua gure ingurune osoko altuena da, eta, hala ere, Europako gizarterik orekatuenetakoa gara. Bide luzea dugu oraindik guztiok, baita guk ere, baina, dena den, geure txikitasunean, giza garapen iraunkorra posible dela erakusten dugu.


Garai hura, garai korapilatsua zen Europar Batasunari edo Welfare State delakoaren paradigmei dagokionean, alegia ongizate estatuaren edo estatu sozialaren paradigmei eusteari zegokionez. Baina orduan ere gaur bezalaxe pentsatzen nuen, Europaren protagonismo geopolitikoa ezin zitekeela merkatuan eta monetan bakarrik oinarritu. Nahiz Europa merkatu garrantzitsua izan, bostehun milioi pertsonakoa, nahiz euroa dibisa serioa izan, ez da aski, ez da nahikoa. Europak protagonismo geopolitikoa lortuko du gai denean munduari –eta teorialari amerikarrei– erakusteko enpresa libreko merkatuak izan dezakeela alderdi solidarioa, merkatua objektiba daitekeela. Bestela, merkatua pertsiar azoka bihurtzen delako, enkante zoroa, araurik gabeko merkatua, onartezinak diren pertsonen arteko desberdintasunen eragile.


Alderdi solidario horrek eraman dezake Europa protagonismoa izatera, merkatuari aurpegia eta begiak jarriz, ongizate estatuari eutsiz, beti ere, jakina, aberastasuna sortzeko gizarte gisa dugun ahalmenera egokituta. Kontrakoa egiteak, gure buruaz beste egitea bezalakoa litzateke, edo urrezko arrautzak erruten dituen oiloari zintzurra moztea. Gizarte batek sortzen duen hazkundeari zatitxoak kentzen badizkiozu, eta lehiakor izateko inolako aukerarik gabe uzten baduzu, hondamendira eramango duzu zeure sistema ekonomiko eta soziala.


Garapen ekonomiko sanoaren eredua izan dezakegu eta, aldi berean, begiratua pertsonengan ipini, gure gizartea osatzen duten gizon eta emakumeengan. Horixe da, hain zuzen, Euskadin egin duguna.


Burujabetza, ongizate handiagoa


Bada esan duenik burujabetzak Euskadi pobreago bihurtzeko balio izan duela. Hori, hasteko, gezurra da. Gezur biribila. Burujabetza ongizate handiagoa da. Herri honetako bizi kalitatea etengabe hobetu da azken hogeita hamar urteetan. Eta hori burujabetza esker izan da horrela, erabakiak geure kabuz hartzeko ahalmena dugulako, egunetik egunera handiagoa.


Euskadin autogobernua eratzen aritu garen urteak, gainera, bat etorri dira ongizate estatu deitzen diogunaren garapenarekin. Mendebaldeko Europaren gainerako aldeetan gerraostean gertatu zen garapen hori; baina guk ez genuen horretarako aukerarik izan askoz geroago arte: demokrazia berreskuratu ondoren, hirurogeita hamarreko hamarkadaren amaiera aldera arte hain zuzen ere. Herriarentzat eta Euskadirentzat askatasuna eta demokrazia berreskuratzeak berarekin ekarri zuen herri honen modernizazioa eta oinarrizko gizarte zerbitzuak garatzea hainbat alorretan, hala nola osasuna, hezkuntza, edo gizarte zerbitzuetan… sektore horietako guztietako politikak bideratu eta garatu zituzten geure autogobernu politiko eta ekonomikoak.


Gainera, ikuspegi praktiko batetik, autogobernuak erakutsi digu hobeto administratzen jakin dugula, eta, beraz, euskaldunentzat ongizate maila handiagoa sortzeko gai izan garela, lehenago, eskumen horiek Espainiako gobernuek kudeatzen zituztenean baino. Zergatik? Gai hauek kudeatzeko ahalmen handiagoa izan dugulako; hobeto aurre egin zaiolako iruzurrari, hobeto kudeatu delako.


Euskadi nazioa dela defendatu dut nik beti. Eta oso argi daukat Euskadi nazio bat dela defendatzea ez dela bakarrik ikuspegi politikotik guztiz demokratikoa; gainera, horixe da modurik onena gure ekonomia defendatzeko; horixe da gure gizartearen eta Euskadin bizi diren gizon eta emakumeen ongizaterako onena.


Euskadiren burujabetza, Euskadi nazio gisa garatzea, berez guztiz bidezkoa da. Gandhik esaten zuen ez zuela ezagutzen herririk “atzerriko gobernu bikain” batekin gusturago egongo zenik “bertako gobernu zorigaiztokoarekin” baino. Baina gobernu zorigaiztokoa izanik ere, legezkoa izango litzateke herri batek –nazio batek– autogobernua nahi izatea, bere erakunde propioak izatea, bere erabakiak hartu ahal izatea. Baina, horretaz gain, Euskadin erakutsi dugu burujabetza handiagoarekin ahalmen handiagoa dugula ongizate handiagoa sortzeko.


Gertutasuna funtsezkoa da egitasmo guztietarako; hurbil dauden instituzioek, enpresek… hobeto funtzionatzen dute. Begien bistakoa da euskal instituzioak gertuago daudela, eta euskal gizartea askoz hobeto ezagutzen dutela gainerako instituzioek, europarrek zein espainiarrek, baino. Horrexek uzten digu pertsonengandik hurbil dauden erabakiak hartzen. Hurbiltasuna eraginkortasun bihurtzen da.


Administrazioen barrutian, subsidiariotasunaren printzipioa da ezinbesteko oinarria elkarrekin lan egiteko. Berdin dio zein mailatako egitasmoak diren, handiak edo txikiak. Berdin dio zein mailatako erakundeak diren elkarrekin lan egingo dutenak. Hala izaten da erregio mailako egitasmoetan ere. Europar Batasuna bera, gaurko mundu globalizatu honetan, erregio mailako egitasmoa da, eta ikusten ari da sortu dituen instituzioak ez direla eraginkorrak, herritarrengandik urrun daudelako. Hortik dator subsidiariotasun printzipioaren beharra, mundu guztian onartzen baita eraginkor izateko bermea dela. Eta argi dago Euskadiko instituzioak herritarrengandik gertuago daudela beste edozein administrazio baino; horretan ez dago inolako zalantzarik.


Horrek guztiak badu zerikusia kultura desberdintasunarekin ere, eta letra larriz idazten den Kulturaz ari naiz. Herrialde batetik bestera aldatu egiten da mundua eta gizarteak ikusteko modua. Ez dira berdinak izaten ez enpresak, ez prestakuntza eta ez lan egiteko moldea ere. Azken batean, aurrezteko kultura, lanaren kultura, familiaren kultura, desberdinak dira; ez hobeak eta ez okerragoak, desberdinak. Ondare hau oso garrantzitsua da edozein administrazio eta enpresarentzat. Politikan ere berdin gertatzen da. Madrilen edo Bruselan dagoen instituzio batek ez ditu aseko euskal gizartearen garapen asmoak eta ametsak. Horregatik, euskaldunok geure buruari eman nahi dizkiogun erakundeek zuzenean eta aurrez aurre parte hartu behar dute Europan.


Euskal nazioaren borondate europazalea


Jean Monet izan zen CECAko (Ikatz eta Altzairuaren Europako Erkidegoa) presidentea eta CECA, aldi berean, Europar Batasunaren ernamuina. Bada, Europako gurasoetako bat izan zen Monetek esaten zuen helburu nagusia herrien batasuna zela, eta ez horrenbeste Estatuen batasuna. Gaur egun, herrien batasun hori egiteke dago oraindik eta geure buruari galdetu beharko genioke Europar Batasunak herritarrekiko duen urruntasun horrek, defizit demokratiko horrek ez ote duen zerikusirik Estatu batzuek, Espainia tarteko, Europa monopolizatu eta ixteko izan duten grinarekin.


Espainiar Estatuari dagokionez, betidanikoa izan da horrelako jarrera; ez Aznarrekin bakarrik, baita lehenago Gonzálezekin eta ondoren Rodríguez Zapaterorekin ere. Demokrazia berreskuratzean, Espainiak, barnerantz, Estatu plurinazional gisa definitu zuen bere burua, baina ondoren, eta praktikan, nazio bakarreko Estatu moduan jokatu du barrura eta kanpora begira. “Birdefinitu” egin du bere izaera (Una y Grande), baita Europaren barrutian ere. Nazio bakarra, hizkuntza bakarra… barnean bizi diren gainerako nazio-errealitateei atea itxi nahirik: Euskadiri, Kataluniari, Galiziari… Hortik datozkigu gaurko arazoetako bat baino gehiago. Espainiar Estatuak, gainera, aitzakiatzat hartu du Europa, autonomia erkidegoei eskualdatu zitzaizkien eskumenen zati bat berriro Estatuaren esku uzteko.


Rodríguez Zapaterorekin izan nuen azken bileran, Moncloan, oso sinplea eta ulerterraza den zerbait esan nion: zu, espainiar Estatua zaren aldetik, prest zaude Danimarkarekin, Estoniarekin, Poloniarekin, Luxenburgorekin edo Maltarekin subiranotasuna partekatzeko. Esango didazu zergatik ez zauden prest subiranotasun hori bera Kataluniarekin edo Euskadirekin partekatzeko? Zein da arrazoia? Nik ezin dut ulertu! Europar Batasuna esparru ezin hobea da EBko herrialde eta nazio guztiek elkarrekin lan egin dezaten, xede eta helburu berak izanik; eta horrek ez du esan nahi kulturak, hizkuntzak, protagonismo politikoa, burujabetza, nazioen nortasun juridiko-politikoa (Estatu izan edo ez izan) ukatu behar direnik. Guztia errespeta daiteke Europar Batasuna den helburu kolektibo horren barruan; azken batean, Europar Batasuna ez baita munduaren globalizazioari erregio-mailan emandako erantzuna baino.


Estatuen batasuna egiteko irrika bizia egon da, herrien aztarna guztiak suntsitu nahirik. Azken saioa, benetan nabarmena, Europako Konstituzioaren Egitasmotik herriak desagerraraztea izan zen, herritarrak eta Estatuak utzirik errealitate bakartzat. Une honetan Europar Batasunak duen defizit demokratikoa azpimarratu baino ez du egiten baldarkeria honek. Herrien eta herritarren parte hartzea lozorroan egon da, Europako Konstituzioaren Egitasmoa ikusirik herritarrek esan duten arte, nahikoa da!


Berriro hasi gara orain aniztasuna onartzeaz hitz egiten, Europako herriak onartu behar direla pentsatzen. Hogeita zazpi estatuko Europa honetan, ezinezkoa da inolako antolamendurik lortzea bakarrik estatuak oinarri harturik; bestelako begirunea zor zaie herritarrei eta herriei. Kontua ez da Estatuei lekua eta zeregina ukatzea, baizik eta onartzea Europa egiteko garaian badirela jokalari gehiago, garrantzitsuak hauek ere. Europar Batasunak badaki, subiranotasun-kidetza eredua lantzeko, Estatuak berak baino aliatu hobeak izango dituela nazioak –Estatu izan edo ez– eta erregioak, Estatuak ez baitaude prest orain arte monopolioan izan dituzten eskumenak inoren esku uzteko. Bide horretatik hitz egin zien hil berria den Francesco Cossiga[7] Italiako presidente ohiak Sardiniako bere herritarrei 2001ean. Cossigak, sardiniarra jaiotzez, Sardiniako autogobernua garatzea animatu zituen, “baina denbora galdu gabe, Estatuen Europa demokratikoa eta aske izaten jarraitu nahi badu, Herrien Europa bilakatu behar baita, autonomien Europa, Estaturik gabeko nazioen Europa”.


Mundua kulturetara ari da itzultzen. Eta Europak ere urrats hori egin behar du, batez ere horixe delako duen aberastasun eta berezitasunetako bat. Munduaren ikuspegitik, eskualde txikitxo bat baino ez da Europa, arrisku handia du mundu horren erdigunetik urrun geratzeko. Eta, arrisku horren aurrean, nazioak onartzeak, bere baitako aniztasuna onartzeak, aberastu egiten du Europa.


Europa orain arte ekonomiaren ikuspegitik bakarrik egin da. Baina lasterbide teknikoek, beste aldagai asko bazterrean uztea dakarte berekin, eta halaxe gertatu zaio gizartearen eta kulturaren batasuna egiteari. Europaren batasungintzan, eginkizun dago oraindik gizarteen eta kulturen batasuna.


Europaren egitasmoa amaitu gabeko egitasmoa da, egiten ari da, eta hor Euskadi, euskal nazioa, Europaren aliatua da eta izango da gero ere. Hala izan zen Agirre Lehendakariarekin, berrogeiko hamarkadaren amaieran. Europako herrien batasuna oinarri harturik eratu nahi zen Europaren aldeko mugimendu guztietan parte hartu zuen Jose Antonio Agirrek; eta hala da gaur ere. Euskal Herria, Pays Basque, klub honetako kide sortzaile da, hasieratik gaude Batasunaren ideian; euskal nazioaren –eta katalanaren– borondate europazalea Espainia Europar Batasunean sartu aurretikoa da, askoz lehenagotik dator.


Leo Tindemans-ek, garai hartan Belgikako lehen ministro zenak, ohartarazi zuen 1976an amaitu gabeko eraikin batek ezin diola denboraren igarotzeari desafio egin, “bestela erori egingo da”[8], ba horixe gerta dakioke Europari ere. Baina, bere akats eta muga guztiekin, Europar Batasunaren proiektuaren barruan gaude, eta egoten jarraitu nahi dugu. Inork ez du egon nahi Europatik kanpo, ez Frantziak, ez Alemaniak, ez Eskoziak, ez Britainia Handiak, ez Euskadik, ez Kataluniak, ez Espainiak…, hotz handia egiten duelako, eta haize handia dabilelako Europatik kanpo.


Mende erdi baino gehiago du EBk; gaur Batasuna osatzen duten hogeita zazpi Estatuetatik zazpi ez ziren Estatu duela hogei urte, eta beste batek, Alemaniak, Europar Batasuneko kide zela, beste Alemaniarekin batasuna egin zuen autodeterminazio eskubidea baliatuz. Ez dakit nolakoa izango den Europar Batasuna mende erdi barru, baina badakit orduan, orain dela berrogeita hamar urte bezalaxe, Euskal Herria eta euskal nazioa existituko direla eta Europaren zati izango direla


Estatutua: hitzarmena ez betetzearen kronika


Autogobernuaren garapenarekin dugun erantzukizunetik, 1995ean, Lehendakariordetzara heldu orduko, Ardanza Lehendakariaren gidaritzapean beharrezko iritzi genion eskumenak exijitzeko eztabaida goren mailara eramateari, eta horri buruzko gogoetari ekin genion. Gogoeta horretatik sortu zen Eusko Legebiltzarrak egin zuen Txostena, Eskualdatu gabe zeuden Transferentzien Negoziazioko Lehentasunak zein ziren ezartzen zuena, eta urte hartan bertan onartu genuena.


Aurreko legealdian, Zubia Txostena izenaz ezagutzen denak eztabaida itxi zuen eremu kuantitatiboari dagokionez. 1993an Eusko Legebiltzarraren Plenoak Zubia Txostena onartu arte, Espainiako Gobernuak eta haren aldeko alderdiek (PPk eta PSE-PSOEk) faltsuki defendatzen zuten Euskadiko autogobernuari zegozkion eskumen guztiak euskal instituzioei eskualdatuak zeudela; edo, gehienez ere, eskumen gutxi batzuen kudeaketa edo titularitatea besterik ez zegoela transferitu gabe; hala zioten.


Ardanza Lehendakariaren Jaurlaritzak aurre egin behar izan zion debate hari aurreko legealdian. Joseba Zubia buru zuen Presidentzia, Erregimen Juridiko eta Garapen Autonomikoko sailak lanari ekin zion erakusteko Estatutuaren zati oso garrantzitsua bat transferitu eta garatu gabe zegoela. Berrogeita hamazazpi eskumen geratzen dira, izan zen haren konklusioa. Eta dokumentu hura laugarren legealdiko Legebiltzarrera eraman zen. Han eratu zen ponentziak lanerako oinarritzat hartu zuen txosten hura, eta aztertu eta eztabaidatu ondoren, 1993ko uztailaren 1eko Osoko Bilkuran onartu zuten. Zubia Txostenak egiaztatzen zuen autogobernuaren funtsezko zati bat, kuantitatiboki ere funtsezkoa zena, garatu gabe zegoela. Eta hori Legebiltzarraren hitza zen, ia aho batez onartua.


Handik bi urtera, hurrengo legealdiaren hasieran, debatea goragoko mailara eraman eta sakondu egin nahi genuen. Nabarmen utzi guztien aurrean, ez bakarrik Gernikako Estatutuan aurreikusten zen autogobernuaren zati on bat zegoela kuantitatiboki transferitu gabe –hau da, eskumen multzo handia zegoela eskualdatzeke–, baizik eta, gainera, euskal gizartean ongizatea sortuko zuen autogobernua garatzeko guztiz funtsezkoak ziren gaiak zeudela transferitu gabe! Autogobernu ekonomikoaz ari ginen, Kontzertua eguneratzearen beharraz; Gizarte Segurantzaren erregimen ekonomikoaz ari ginen, enplegu politikez, eta baita etengabeko prestakuntza eta lanbide prestakuntzako politikez ere. Uste genuen, eta hala uste dugu gaur egun ere, politika multzo hori guztia euskal autogobernuan integratu behar zela. Azken batean, gizarte gaietako autogobernuaz ari ginen.


 Aldi berean adierazi genuen Estatuak, lege sektorialez baliatuta, lehenago euskal erakundeei transferitutako eskumenak berreskuratu zituela. Eta, hartara, behin eta berriz inausi zutela Estatutua, euskal autogobernuari azpijana eginez.


Era berean aipatu genuen Espainiako Gobernuak maltzurki erabiltzen zuela Europar Batasuna Gernikako Estatutuak jasotzen dituen eskumenak, eta euskal instituzioen esku zeudenak, berreskuratu eta berriro ere Estatuaren esku uzteko; ugariak dira adibideak eta begien bistakoak lehen sektorean, industriarenean edo ekonomiaren bulkadarenean. Eta berdin egiten du gaur ere.


Eta, zer esan Auzitegi Konstituzionala alderdikeriaz erabiltzeaz, erositako arbitroa bailitzan? Behin eta berriz, etengabe, erabiltzen da Auzitegi hori euskal autogobernua murrizteko, eskuak eta hankak mozteko; auzitan zeuden gaiei buruzko sententziak ematea nahikoa ez eta burujabetzaren beraren kontrako tresna izatera iritsi da Auzitegi Konstituzionala, bidera datorkien beste edozein gairi buruzko eskumenak ere inausiz. Eta horren eraginez erabaki zuten euskal instituzioek Auzitegi Konstituzionalera ez jotzea, defendatu nahi dugun gaien inguruan epai bidegabeen bidez zigortzen baikaitu, eta, gainera, behin eta berriz autogobernua bere osotasunean txiki-txiki egiten du.


Gogoeta politiko sakona egin genuen. Eta gogoeta horrek ikusarazi zigun oraindik transferitu gabeko eskumen asko zeudela eta eskumen horiek, gainera, geure gizarte antolamendua izateko funtsezkoak zirela. Eta horixe da, azken batean, Gernikako Estatutuan jasota dagoena: bizitzaren arlo ugariak, osasuna, hezkuntza, kultura, herri lanak, gizarte gastua, zerga eta finantza politikak –Kontzertu Ekonomikoa–, polizia, hedabideak… geure gizartearen beharren arabera antolatzeko ahalmena izatea. Baina gainera, Estatutuak aurreikusten duen eredu horrek ez dio uko egiten Euskal Herriaren eskubide historikoak gaurkotzeari, burujabetza politikoa eta eskumenak eguneratzeko aukerari. Hau da, atea zabalik uzten du burujabetza garatu eta eguneratzeko. Gaurkotzeko aukera horrek ahalmena ematen dizu zeurea denaren jabe egiteko, erabakitzeko eskubidea, edo Europan egoteko eskubidea galdegiteko; Europar Batasunik ez baitzen Konstituzioa eta Estatutua onartu zirenean.

